
MİV Hoqan:  Sabahınız xeyir. Mənim adım Derek Hoqandır. Mən ABŞ-ın 

Bakıdakı Səfirliyində müvəqqəti işlər vəkili vəzifəsində çalışıram. Burada sizi 

qarşılamaq çox xoşdur.  

 

İlk növbədə bu tədbir haqqında qısaca olaraq ümumi məlumat vermək istəyirəm. 

Biz bu tədbirin önəmli olduğunu hesab edirik, çünki ABŞ-ın Azərbaycanda həyata 

keçirdiyi siyasətin sütunlarından biri Azərbaycan hökuməti ilə iqtisadi 

əməkdaşlıqdır. Bu tədbir məhz bunu əks etdirir.   

 

Azərbaycan iqtisadiyyatın diversifikasiyasında maraqlıdır və bu tədbir əslində 

Azərbaycanın hər bir yerində sahibkarlıq ruhunun dəstəklənməsi məqsədini 

daşıyır. Bu tədbir bu həftə sadəcə burada deyil, eyni zamanda dünyanın hər bir 

yerində keçirilir. Bu, Qlobal Sahibkarlıq Həftəsinin bir hissəsidir.   

 

Qlobal Sahibkarlıq Həftəsi bütün dünyada sahibkarlıq ruhunun gücləndirilməsi 

məqsədilə Birləşmiş Ştatların Prezidenti, Prezident Obama tərəfindən irəli 

sürülmüş bir təşəbbüsdür. Bu cür tədbir təxminən dünyanın 131 ölkəsində həyata 

keçirilir və dünyanın hər bir yerində bu cür tədbirlərdə təxminən 25 milyon insan 

iştirak edir.     

 

Buradakı tədbir Sahibkarlığın İnkişafı Fondu tərəfindən təşkil edilmişdir. Bu, 

cənab Sabit Bağırov, eləcə də USAİD tərəfindən rəhbərlik edilən yerli təşkilatdır. 

Tədbir iki gün davam edəcəkdir. Birinci gündə siyasət diqqət mərkəzində 

olacaqdır. Azərbaycanda sahibkarlığın daha da, təşviqi üçün hansı qanunvericilik 

aktlarının, hansı norma və qaydaların irəli sürülməsinə ehtiyac vardır. Tədbirin 

ikinci günü gənclər və Azərbaycanda sahibkarlığın təşviqində gənclərin oynaya 

biləcəyi rol müzakirə ediləcəkdir.     

 

Beləliklə, bu gün və sabah burada uğurlu sahibkarlar iştirak edəcəklər. Biznes 

icmasının liderləri və hökumət rəsmiləri, QHT-lər və digərləri iştirak edəcəklər.  

 

Burada olduğunuza görə bir daha sizə təşəkkür edirəm və məmnuniyyətlə 

suallarını cavablandıra bilərəm.   

 

Media:  [Tərcüməçi vasitəsilə].  Minsk Qrupunun həmsədri olan bir ölkə kimi 

Birləşmiş Ştatlar Azərbaycan və Ermənistan prezidentləri arasında keçirilən 

görüşü necə şərh edir və bunu necə qiymətləndirir? 

 

MİV Hoqan:   Yəqin ki, siz həmsədrlər – Birləşmiş Ştatlar, Fransa və Rusiya – 

tərəfindən, eləcə də ABŞ Dövlət Departamenti tərəfindən yayılmış bəyanatla 

tanışsınız və biz burada hər iki prezidentlərin, Prezident Əliyev və Prezident 

Sarkisyanın keçirdiyi sonuncu görüşü alqışladığımızı bildirmişik. Məncə təxminən 

iki il bundan əvvəl keçirilmiş Soçi görüşündən bu vaxta qədər bu, iki prezidentin 

bir yerdə keçirdikləri ilk görüşdür. Bu baxımdan biz hesab edirik ki, bu sülh yolu 

ilə hərtərəfli həll yoluna nail olunması istiqamətində atılmış vacib addımdır.   

 

Biz hesab edirik ki, hər iki prezident yaxın zamanda yenidən görüşməkdə 

maraqlıdırlar və buna hazırlıq məqsədilə həmsədrlər Azərbaycan və Ermənistan 

xarici işlər nazirləri ilə ATƏT-in Nazirlər Şurasının Kiyevdə keçirilən toplantısı 

çərçivəsində məncə dekabrın 5-də və 6-da görüşəcəklər.  

 

Ona görə də, biz hesab edirik ki, görüləsi çox iş vardır və bir həmsədr olaraq biz 

tərəfdən Birləşmiş Ştatlar bunda maraqlıdır.   

 

Media:  [Tərcüməçi vasitəsilə].  Seçkilərdən sonra Prezident Obamanın Prezident 

Əliyevə ünvanladığı məktubda o, Birləşmiş Ştatların Azərbaycanda seçki 

prosesinin və demokratiyanın inkişaf etdirilməsinə hazır olduğunu və bunda 

maraqlı olduğunu bildirmişdi. Sual ondan ibarətdir ki, bunun üçün hazırda hər 

hansı xüsusi proqramlar nəzərdən keçirilirmi?   

MİV Hoqan:  Siz düz qeyd etdiniz ki, prezidentin məktubunda Birləşmiş Ştatların 

Azərbaycanla geniş və dərin əməkdaşlıq etdiyi bildirilir. Mən əvvəldə də, qeyd 

etdiyim kimi, bu sahələrdən biri təkcə iqtisadi əməkdaşlıq deyil, eyni zamanda 

demokratik islahatlardır. Bu baxımdan biz bu sahədə Azərbaycan hökuməti ilə 

işləməyə davam edirik.    

 

Demokratik islahatlar bizim Azərbaycanla davam edən danışıqlarımızın bir 

hissəsidir. Bu əlbəttə ki, ikitərəfli gündəlikdə qalır.  

 

Mənim qeyd etdiyim bütün bu sütunların hamısı bərabər səviyyədə əhəmiyyətlidir 

və biz onları bir yerdə inkişaf etdiririk.  

 

Media:  Təşəkkür edirik.  

